
Зыгъэхьэзырар 
ЩХЬЭЩЭМЫЩI Изэщ.

«Дохутырхэм я хасэ» щIыналъэ жылагъуэ 
зэгухьэныгъэм и ещанэ зэхуэсыр «Урысей» 
гъэлъэгъуэныгъэ-зэхыхьэ иныр щекIуэкI 
ВДНХ-м щызэхэтащ. Абы къыщызэщIакъуэ-
жащ Хасэм 2023 гъэм иригъэкIуэкIа лэ-
жьыгъэхэр. 

ЗЭIУЩIЭМ кърихьэлIащ АР-м и Iэтащхьэ 
КъумпIыл Мурат, УФ-м и Федеральнэ Зэ-
хуэсым ФедерацэмкIэ и советым КъБР-м 
къыбгъэдэкIыу щыIэ Къанокъуэ Арсен, АР-м и 
сенатор Хъупсырокъуэ Мурат, АР-м, КъБР-м, 
КъШР-м я цIыхубэ тхакIуэ МэшбащIэ Ис-         
хьэкъ, АР-м узыншагъэр хъумэнымкIэ и ми-
нистр Мерэтыкъуэ Рустам, медицинэ щIэны-
гъэхэмкIэ доктор, профессор, Сабий хирурги-
емрэ травматологиемкIэ щIэныгъэ-къэху-
такIуэ институтым нейрохирургиемкIэ и 
къ удамэм и унафэщI, «Дохутырхэм я хасэм» и 
Iэтащхьэ Семэн Жаннэ, хасэм хэтхэр. 

Хасэр 2022 гъэм и жэпуэгъуэм къызэра-      
гъэ пэщащ, абы щыгъуэм хэтар цIыхуи 100               
хъууэ щытамэ, иджы ар куэдкIэ нэхъыбэщ.                   
НобэкIэ а зэгухьэныгъэм Iуэху щащIэ меди-
цинэ IэщIагъэлIи 192-м, ахэр Москва и меди-
цинэ еджапIэ нэхъыщхьэхэм щыла жьэ хэмрэ 
къалэ, федеральнэ сымаджэщхэм щыIэ до-
хутырхэмрэщ. Зи гугъу тщIыхэм яхэтщ меди-
цинэ щIэныгъэхэмкIэ доктору 20, медицинэ 
щIэныгъэхэмкIэ кандидату 33-рэ. «Дохутыр-
хэм я хасэм» и унафэщIым иджыри тIу дыщIа-
гъуащ - Мейкъуапэ къэрал технологие универ-
ситетым и ректор Къуиижь Саидэрэ 
 Ломоносовым и цIэр зезыхьэ Москва къэрал 
университетым и Медицинэ щIэныгъэ-егъэ-
джэ ныгъэ центрым и щIэныгъэ лэжьакIуэ нэ-
хъыжь ПщыхьэщIэ Ахьмэдхъанрэ. 

Хасэм и къалэн нэхъыщхьэхэм ящыщщ 
Адыгейм, Къэбэрдей-Балъкъэрым, Къэрэ-
шей-Шэрджэсым, Краснодар крайм я меди-
цинэ IэнатIэм зегъэужьынымкIэ пщIэншэу 
ядэIэпыкъуныр. Апхуэдэуи зэгухьэныгъэм 
 хэтхэм IэщIагъэлI ныбжьыщIэхэм зыщIа-
гъакъуэ, медицинэ егъэджэныгъэм, меди-
цинэ щIэныгъэм, медицинэ IэщIагъэм я зэпы-
щIэныгъэр ягъэбыдэкIэрэ ди дохутырхэм я 
зэфIэкIыр хагъахъуэ. 

Езы ди лъэпкъэгъу дохутырхэм зэрыжаIэм-
кIэ, Хасэм и уставым къыщыгъэлъэгъуащ 
зэрылэжьэну лъэныкъуитIыр, ар: щIыхьэхурэ 
къаныгъуэрэщ. Закъыхуэзыгъазэ сымаджэ-

хэм зэрадэIэпыкъунур, медицинэм хуеджэ 
студентхэмрэ IэщIагъэм пэрыхьагъащIэхэмрэ 
я Iэзагъыр хагъэхъуэнымкIэ зэрегугъунур а 
адыгэ псалъитIым къагъэлъагъуэ. 

Ди къэралым и сымаджэщ, институт нэ-
хъыфIхэм ди лъахэгъу куэд ехъулIэныгъэхэр 
яIэу щолажьэ, ахэр республикэхэм икIахэм 
ядэIэпыкъуну сыт щыгъуи хьэзырщ. Апхуэдэу 
зэрыщIэу зэрылажьэм и фIыгъэкIэ блэкIа 
 пIалъэм къриубыдэу цIыху 500-м щIигъум 
зыщIагъэкъуащ. Сымаджэхэр Москва зэры-
кIуэнури, здэгъуэлъыну сымаджэщри, зэ-
кIуэлIэну дохутырри, зэрызигъэхъужынури 
яуб зыху мы дохутырхэм. 

КъищынэмыщIауэ, «Къаныгъуэ» проектым 
хыхьэу дохутыр ныбжьыщIэ 12-м ядэIэпы-
къуащ гъэсакIуэу 10. Апхуэдэуи адыгэ до-
хутырхэр и жэрдэмщIакIуэу Москва щIэныгъэ- 
практикэ конференц зыбжанэ щызэхашащ, 
Адыгеймрэ Къэбэрдей-Балъкъэрымрэ егъэ-
джэныгъэ курсхэр щрагъэкIуэкIащ. Ахэр ехьэ-
лIат терапием, кардиологием, офтальмоло-
гием, урологием, акушерствэм, гинекологи-
ем, нейрохирургием, нэгъуэщIхэми. Мы гъэм 
а курсхэм хагъэхьэнущ онкологием, дермато-
венерологием, луч диагностикэм, фармако-
логием епха лекцэхэри. Апхуэдэ егъэджэ-
ныгъэхэм нэмыщI, я IэщIагъэм зэрыхашэ 
школ-семинархэр къызэрагъэпэщыну я му-
радщ, сабий хирургиемрэ травматологиемкIэ 
- Налшык, нейрореабилитацэмкIэ - Мей-
къуапэ. Студентхэм нэмыщIи, а семинархэм 
 екIуалIэ хъунущ ди хэгъэгухэм щылажьэ 
 дохутырхэр. Зи гугъу тщIы школхэм щызэп-
кърахынущ медицинэм и иджырей Iэмал-
хэмрэ узыфэ нэхъ гугъухэм я еIэзэкIэмрэ. До-
хутырхэм лекцэ къахуеджэнур зи IэщIагъэм 
куууэ хэзыщIыкIхэрщ, абыкIэ адрейхэм шэ-
рыуэу ядэгуэшэфхэрщ, къэралым и щIэны-
гъэ-къэхутэныгъэ центрхэм, еджапIэ нэ-
хъыщхьэ цIэрыIуэхэм щылажьэхэрщ. 

Къыпхуэмылъытэну щхьэпэщ мы зэгу-
хьэныгъэм и фIыгъэкIэ лэжьэн щIэзыдза-
гъащIэ дохутырхэм IэщIагъэм и пIалъэр 
зэрырагъащIэр, дохутыр лъэрызехьэхэм яб-
гъурыту ирагъэлъагъухэр, махуэ къэс щIэуэ 
 къежьэ медицинэ Iэмэпсымэхэр респуб-
ликэхэм тыншу къыщагъэсэбэпу ди IэщIа-
гъэлIхэр зэрыхуагъасэр. 

НЭЩIЭПЫДЖЭ Замирэ.

КъБР-м и Iэтащхьэ КIуэкIуэ Казбек Iу-
щIащ республикэм егъэджэныгъэмрэ 
 щIэ ныгъэмкIэ и министр Езауэ Анзор.  
Ахэр тепсэлъыхьащ а къулыкъущIапIэм 
блэкIа гъэм зэфIигъэкIа лэжьыгъэм къри-
кIуахэмрэ дызыхыхьа илъэсым къапэщыт 
къалэнхэмрэ.

ЕХЪУЛIЭНЫГЪЭ нэхъыщхьэхэм ящыщу 
къалъытащ егъэджэныгъэ IэнатIэр хэп щIы-
кIыу зэрефIакIуэр. 2023 гъэм я бжэхэр зэ-
Iуахащ Куба, Нарткъалэ, Прохладнэ щащIа 
школыщIэхэм. Аргуэру школиблым я унэхэр 
Налшык, Бахъсэн, Прохладнэ, Май къа-
лэхэм, Сэрмакъ, Красносельскэ, Псынабэ 
къуажэхэм ухуэныр икIэм щынагъэс. Абыхэм 
къахэхъуэнущ школи 9-м хуащI псэуалъэхэр - 
Налшык, апхуэдэуи Тэрч, Нарткъалэ, 
Шэджэм къалэхэм, Прималкинскэ, Алексан-
дровскэ къуажэхэм, Терскол поселкэм я 
зырыз. 2023 - 2024 гъэхэм муниципальнэ 
къы зэгъэпэщыныгъэхэу 11-м псори зэхэту 
 сабий 11474-рэ зыщIэхуэну школ 19 къызэIуа-
хащ е мы зэманым яухуэ.

НэгъуэщI бжыгъэхэри узыщыгуфIыкIынщ. 
2022 - 2023 гъэхэм къагъэщIэрэщIэжащ икIи 
иджырей зэрырагъаджэ Iэмэпсымэ хэмкIэ 
къызэрагъэпэщащ псоми я зэхуэдэ щIэны-
гъэ щрагъэгъуэт IуэхущIапIэхэм я унэу 59-рэ. 
Абы федеральнэ бюджетым  къиутIыпща 
ахъшэу сом меларди 3-м щIигъу трагъэкIуэ-
дащ. Къанэ щымыIэу къагъэщIэрэщIэж 
апхуэдэ еджапIи 7. А лэжьыгъэм къыдэкIуэу 
спортым зыщыхуагъэсэну пэши 159-рэ 
иджырей пщалъэм ира гъэ зэгъэ жащ. 2025 
гъэр къэсыху спортым зы щыхуагъасэ пэшу 
аргуэру 9 къагъэ щIэ рэщIэжынущ, спорт клу-
бу 8 къызэIуахынущ.

Республикэм и Iэтащхьэм пщэрылъ къа-
зэрыщищIам тету ягъэхьэзыр зи школ кIуэ-
гъуэ мыхъуахэр щаIыгъ IуэхущIапIэхэр къа нэ 
щымыIэу къэгъэщIэрэщIэжынымкIэ програ-
ммэр.

Къэбэрдей-Балъкъэрыр яхыхьащ сабий-
хэм зыщагъэпсэхуну IуэхущIапIэхэм я унэхэр 
псынщIэу зэрызэфIагъэувэ пэхуэщIэхэр ща-
гъэзэщIэну щIыналъэхэм. «Антарес» цен-
трым цIыхуи 100 щыжеину псэуалъитI къы-
щызэIуахащ. 2023 гъэм «Кванториум» школ 
технопарк къыщызэIуахащ Прохладнэ къа-
лэм и гимназие №6-м, аргуэру зым - иджы 
еханэм - 2024 гъэм Налшык и школ №27-м 
лэжьэн щыщIидзэнущ.

Школи 181-м къыщызэIуахащ егъэджэны-
гъэмкIэ «ЗыужьыпIэ» центрыр. Абыхэм 
 ящы щу 37-р 2023 гъэм къыщыщIэдзауэ мэ-
лажьэ, 2024 гъэм аргуэру яхыхьэнущ 13. 
«Бжыгъэр и лъабжьэу зэрырагъаджэ Iэ мэп-
сымэхэр» федеральнэ проектым ипкъ иткIэ 
компьютер техникэкIэ школхэр къызэгъэ пэ-
щыным теухуа лэжьыгъэр зэфIэкIащ - 
абыхэм компьютер техникэу мини 9-м щIигъу 
иратащ. Республикэм и еджапIэ псоми ин-
тернет яIэщ. 2016 гъэм къыщегъэжьауэ но-
бэр къыздэсым республикэм школ автобус 
231-рэ къыIэрыхьащ, школи 158-м щеджэ са-
бий мини 9-рэ 510-рэ транспорткIэ кърашэкI.

ЕгъэджакIуэ ныбжьыщIэхэм зэраIу щIахэм 
кърикIуахэм япкъ иткIэ 2023 гъэм КъБР-м и 
Iэтащхьэм и УказкIэ саугъэту дэт хэ нэми сом 
мин 200 хуэзэу иратащ «Илъэ сым и егъэ-
джакIуэ», «Илъэсым и гъэса кIуэ», «Илъэсым 
и ущиякIуэ», «Анэдэлъ хуб зэм и егъэджакIуэ» 
зэпеуэхэу я IэщIагъэхэм хэгъэхъуэным хуэ-
гъэзахэм щытекIуахэм, сом мини 100 зырыз 
ялъысащ абыхэм пэрыт увыпIэхэр щызыубы-
дахэм.

ИкIи япэ дыдэу ирагъэжьащ егъэджа кIуэ-
хэм псэуныгъэкIэ зэрызыщIагъакъуэ мып-
хуэдэ Iуэхухэр, зэрыригъаджэ сыхьэт бжы-
гъэм емылъытауэ, мазэ къэс сом мини 3 
 хущIагъуныр, езыхэм я лэжьыгъэ нэхъыщ-
хьэм къыдэкIуэу къуажэ школхэм физикэм-

ПсэукIэр
ирагъэфIакIуэ

Урысей и Президентым 
и жэрдэмкIэ къыха-
лъхьауэ илъэс зыбжанэ 
хъуауэ къэ  ралым що-
лажьэ цIых у х эм я псэу-
кIэр егъэ фIэ кIуэ ным 
хуэу нэтIа программэ-
хэмрэ проектхэмрэ. Абы-
хэм зэ фIагъэкI Iуэ ху-       
хэм арэзы къы зэри щIым 
теухуауэ язы ны къуэ хэм 
хухаха пIалъэм къыпа-
щэ.

Щ Х Ь Э П А Г Ъ Ы Ш Х УЭ 
зиIэхэм ящыщщ «Къуажэ 
егъэджакIуэ» програм-
мэр. Абы и фIыгъэкIэ Iэ-
щIагъэлI ныбжьыщIэхэр 
IэнатIэкIэ къы зэры зэ ра-
гъэ пэщым и мызакъуэу, 
къуажэ пхыдзахэм щыIэ 
курыт школ куэ дым зы-
хуэныкъуэ егъэджа кIуэ-
хэр яIэ хъуащ. УФ-м и 
 Президент Путин Влади-
мир и унафэкIэ програм-
мэм 2030 гъэ пщIондэ 
къыпащэнущ. Абы хэты-
нухэм мылъкукIэ зыщIа-
гъэкъуэнущ - дэт  хэнэми 
школым зэр ы щы лэжьэ-
нум теухуа зэгу рыIуэ-
ныгъэм Iэ щIидза нэужь 
сом зы мелуан къраты-
нущ. Программэм мы хьэ-
нэшхуэ иIэщ Урысейм и 
щIыналъэ жыжьэхэм я 
егъэджэныгъэ IэнатIэр 
 дэ Iы гъынымкIэ.

И дэIэпыкъуныгъэм 
хегъахъуэ

ФРГ-м и канцлер Олаф 
Шольц къелъытэ ЕС-м 
хыхьэ адрей къэралхэми 
Украинэм ират дэIэпы-
къуныгъэхэм хагъэхъуап-
хъэу, сыт щхьэкIэ жыпIэ-
мэ, Германием и закъуэ 
 къарукIэ апхуэдэ къалэ-
нышхуэм пэлъэщыну-
къыми.

«ЗЭГУХЬЭНЫГЪЭМ хэт 
къэ ралхэм псоми зэхуэдэу 
Украинэр даIыгъын хуейщ, 
зым и дэIэпыкъуныгъэр 
нэ хъыбэу, адрейм зыщIри-
гъэхыу щытыныр къезэ-
гъыр къым, - щыжиIащ 
абы Германием и социал-
демократие партым ири-
гъэ кIуэ кIа конференцым 
къы щы щы псалъэм. - Ук-
раи нэм ще кIуэкI зэны-
къуэ къур къэгъэу выIэ-
нымкIэ иджыпсту мы хьэ-
нэшхуэ зиIэ зэманщ. Абы 
къыхэкIыу мазаем и 1-м 
ЕС-м иригъэкIуэкIыну зэ-
хы  хьэм Киев зэ ры зы щIэд-
гъэкъуэнум теухуа Iуэхур 
къы щысIэтынущ».

Урысей Федерацэм мэкъумэш хозяй-
ствэмкIэ и министр Патрушев Дмитрий 
иджыблагъэ иригъэкIуэкIа зэIущIэм ви-
деоконференц зэпыщIэныгъэ Iэмалхэр 
 къигъэсэбэпу хэтащ Къэбэрдей-Балъ-
къэрым мэкъумэш хозяйствэмкIэ и ми-
нистр Сыжажэ Хьэсэн. Апхуэдэуи абы 
къыхыхьащ къэралым и щIыналъэхэм я 
АПК-хэм я IэнатIэхэм я унафэщIхэри.

 
ПАТРУШЕВ Дмитрий зэIущIэм щытеп-

сэлъыхьащ къэралым и мэкъумэш IуэхущIа-
пIэхэм 2023 гъэм ирагъэкIуэкIа лэжьыгъэхэм 
къарикIуахэмрэ дызытехьа илъэсым къапэ-
щылъ къалэнхэмрэ. Министрым къызэры-
хигъэщамкIэ, мэкъумэшыщIэхэм нобэ я къа-
лэн нэхъыщхьэр гъатхасэм тэмэму зыхуа-
гъэхьэзыру, и зэманыр къэсмэ, ар ныкъу-
саныгъэншэу ирагъэкIуэкIынырщ.

«ЦIыхухэр губгъуэм ирашэн ипэкIэ щIына-
лъэхэм псоми къапэщылъщ вэн-сэным 
ехьэлIауэ ахэр зыхуей-зыхуэфIхэмкIэ къы зэ-
рагъэпэщыну», - къыхигъэщащ Патрушевым.

Къэбэрдей-Балъкъэрым и мэкъумэшы-
щIэхэм еужьэрэкIыу зыхуагъэхьэзыр гъатхэ 

губгъуэ лэжьыгъэхэм. Вэн-сэным ехьэлIауэ 
щыIэ хабзэхэм тету нэгъабэ бжьыхьэсэр 
 ирагъэкIуэкIащ икIи абы гектар мин 70,6-рэ 
хухахащ. КъэкIыгъэхэм я щытыкIэм иджып-
сту ущIытегузэвыхьын щыIэкъым - жылэр 
щIым хиубыдащ, хъарзынэуи заужь. 

«Россельхозцентр»-м и къудамэу КъБР-м 
щыIэм и IэщIагъэлIхэмрэ республикэм и  
щIыналъэхэм АПК-мкIэ я управленэхэм я лэ-
жьакIуэхэмрэ дзыгъуэхэм япэщIэтыным,  
ахэр гъэкIуэдыным ехьэлIа Iуэхугъуэхэр ира-
гъэкIуэкI.

Унафэ зэрыщыIэмкIэ, мэкъумэшыщIэхэм 
гъатхасэм мы гъэм гектар мин 211,6-рэ ху-    
ха хынущ. Псори зэхэту гъавэр зытращIэнур 
гектар мин 281,7-рэ мэхъу. Ар 2022 гъэм 
щыIам хуэдизщ. 

МэкъумэшыщIэхэм иджыпсту жыджэру 
щIыгъэпшэрхэр кърашалIэ, жылэхэр ягъэ-
хьэзыр, мэкъумэш техникэхэр зэрагъэпэ-
щыж. ЖыпIэнурамэ, сыткIи зэпэщу губгъуэм 
ихьэн папщIэ зэфIагъэкIыпхъэ къагъанэр-
къым.

ХЬЭЩЫКЪУЕЙ  Олег. 

Мэзкуу - Налшык автобусымрэ хьэлъэзешэ машинэмрэ щызэжьэхэуа къэхъукъащIэм 
хэхуахэм ядэIэпыкъуну КъБР-м и Iэтащхьэ КIуэкIуэ Казбек унафэ ищIащ. 

ЩIЫШЫЛЭМ и 28-м Р-217 трассэм и 15-нэ километрым деж, Краснодар крайм хиубыдэ 
 Новолеушковскэ станицэм пэгъунэгъуу, гъуэгум гузэвэгъуэ гущIыхьэ къыщыхъуащ. Авто-
бусым и шофёрымрэ абы иса цIыхуитIрэ, хьэлъэзешэ машинэм дэса шофёрымрэ и  гъусамрэ 
хэкIуэдащ а гъуэгу къэхъукъащIэм. Фэбжь зыгъуэтахэр медицинэ IуэхущIапIэхэм ирашэлIащ. 

КъБР-м узыншагъэр хъумэнымрэ транспорт IуэхухэмкIэ и министерствэхэм гузэвэгъуэм 
хэхуахэмрэ абыхэм я Iыхьлыхэмрэ зыхуэныкъуэ лэжьыгъэхэр драгъэкIуэкI. 

Хуэмыху и Iуэху махуитху и пIалъэщ.
Лъэпкъ Iущыгъэ:

кIэ, химиемкIэ, информатикэмкIэ щезы-
гъаджэхэм сом мини 5 хуэдиз мазэ къэс 
ира тыным хуэдэхэр. IэщIагъэлI ныбжьы-
щIэхэм папщIэ ягъэуващ зэрырагъаджэ 
сыхьэт бжыгъэр зыхуэдизым темыщIы-
хьауэ зэпымыууэ лажьэхэм япэ илъэсищыр 
икIы хукIэ я улахуэм мазэ къэс хущIагъуныр. 
 «Къуажэ егъэджакIуэ» пэхуэщIэм ипкъ ит-
кIэ 2020 гъэм къы щыщIэдзауэ егъэджакIуэ 
 26-м компенсацэ папщIэу сом мелуан хуэ-
диз иратащ. ЕгъэджакIуэ нэхъыфIхэм я зэ-
пеуэм кърикIуахэм япкъ иткIэ 2023 гъэм 
егъэджакIуи 10-м саугъэту дэтхэнэми хуэ-
зэу сом мин 200 иратащ. ЕгъэджакIуэмрэ 
гъэсакIуэмрэ я илъэсым екIуэкIащ щIына-
лъэ мыхьэнэ зиIэ Iуэхуу 60-м щIигъу, щIы-
пIэхэмрэ школхэмрэ ятещIыхьауэ 700-м 
нэс. Абыхэм хэтащ цIыху мин 20-м щIигъу.

Сабий акъылыфIэхэр къызэрахутэ икIи зэ-
рыдаIыгъ Iэмалхэр зэхалъхьэ. «Антарес» 
центрым щрагъэджащ апхуэдэу 920-рэ. 
 ШколакIуэхэм я Урысейпсо олимпиадэм 
 къри кIуахэм япкъ иткIэ республикэм 
 КИФЩI-м япэ увыпIэр щиубыдащ. КъБР-м и 
Iэтащхьэм и саугъэтхэр хуагъэфэщащ ап-
хуэдэ зэпеуэм щытекIуауэ 3-м, къыщыхэ-
жаныкIауэ 1-м, щIыналъэ Iыхьэм пашэны-
гъэр къыщызыхьа 42-м, анэдэлъхубзэхэмкIэ 
республикэ олимпиадэхэм бжьыпэр щы-
зыубыдаи 6-м икIи сабийхэр зэхьэзэхуэхэм 
хуэзыгъэхьэзыра егъэджакIуэ 47-м.

Республикэм и школхэм щагъэуващ уна-
фэщIым гъэсэныгъэмкIэ икIи сабий жылагъ-
уэ зэгухьэныгъэхэм ядэлэжьэнымкIэ и чэн-
джэщэгъум и къулыкъур. Пэрытхэм я зэщIэ-
хъееныгъэм, НыбжьыщIэ армэм дзэ-хэкупсэ 
гъэсэныгъэмкIэ «Авангард» центрым япы-
щIауэ патриот гъэсэныгъэр сабийхэм ягъуэ-
тыным теухуа Iуэхухэр жыджэру ирагъэ-
кIуэкI.

Иужьрей илъэсищым мыIейуэ зеужь курыт 
IэщIагъэ щрагъэгъуэт IэнатIэми. Ап хуэдэ 
IуэхущIапIэхэм щеджэхэм я бжыгъэм про-
цент 17,5-кIэ хэхъуащ. IэщIагъэ зэгъэ гъуэ ты-
ным и мыхьэнэми кIуэ пэтми хохъуэ. Респуб-
ликэм и колледжхэм мыхьэнэшхуэ зиIэ 
унэтIыныгъэхэмкIэ лъэщапIэ 43-рэ къы зэ-
Iуахащ. Гуманитар-техникэ колледжыр и 
 лъабжьэу IэщIагъэм псынщIэу щыхуагъэ-
хьэзыр центр къызэIуахащ, Къэбэрдей- 
Балъкъэр гуманитар-техникэ колледжыр и 
лъабжьэу. «Хабзэхъумэ IэнатIэмрэ Iуэхухэр 
зе хьэнымрэ», Хьэмдэхъу Б. Гъ. и цIэр зезы хьэ 
Къэбэрдей-Балъкъэр агропромышленнэ 
кол леджыр и лъабжьэу «Мэкъумэш хозяй-
ствэ» еджапIэ-щрагъасэ кластерхэр къы-
зэIуахынущ.

2023 гъэм республикэр щIэрыщIэу хы-
хьэжащ федеральнэ щIэныгъэ фондхэм я 
зэпеуэхэм. Мыхьэнэшхуэ зиIэ щIэныгъэ къэ-
хутэныгъэхэр, щIэ къэзылъыхъуэхэр дэIы-
гъынымкIэ Урысей щIэныгъэ фондым сом 
мелуан 2,2-рэ къиутIыпщащ. Республикэ сти-
пендиехэр студент 51-м, аспирант 30-м 
 хуагъэуващ, псори зэхэту сом мелуани  2,6-рэ 
хъууэ. КъБР-м и Iэтащхьэм и саугъэту 5, дэт-
хэнэри сом мини 100 хъууэ, щIэныгъэлI ныб-
жьыщIэхэм щратащ щIэныгъэмрэ ин-
новацэмрэ я IэнатIэм.

2024 гъэм егъэджэныгъэ IэнатIэм нэхъри 
бжыгъэр зи лъабжьэ Iуэху зехьэкIэр къы-
хыхьэнущ, зэрырагъаджэ щIыкIэхэр нэхъ 
зэпыщIа хъунущ. Абы и фIыгъэкIэ джэ-
гухэм хэтурэ ирагъэджэным хуэдэ Iэма-
лыщIэхэр къагъэсэбэпынущ. Гулъытэшхуэ 
хуащIынущ зи узыншагъэм дерт иIэ сабий-
хэр зэрыра гъаджэ щIыкIэри егъэфIэкIуэн-
ми. А псоми къыдэкIуэу IэщIагъэм 
 хуегъэджэным и IэнатIэр нэхъ тегъэщIауэ 
щы тынущ лэжьапIэхэр нэхъ зыхуэныкъуэ-
хэм. ЗэрыгурыIуэ гъуэщи, ягъуэта щIэны-
гъэм и фIагъыр къызэрапщытэ пщалъэ-
щIэхэри къежьэнущ.

КъБР-м и Парламентым и 
Президиумым республикэм 
узыншагъэ Iуэхум щиIэ щы-
тыкIэм теухуауэ «Правите-
льствэм хухах сыхьэт» 
щекIуэкIащ.

ЗЫТЕПСЭЛЪЫХЬЫР зэпкъ-
ры  хауэ ягъэбелджылащ 
 КъБР-м узыншагъэр хъумэ-
ным кIэ и министрым и къуэд-
зэ Батыр Заурбэчрэ «Рос-
потребнадзор»-м и щIыналъэ 
къудамэу республикэм щыIэм 
и унафэщI Пагуэ Жырас-
лъэнрэ.

Батыр Заурбэч зэрыжиIам-
кIэ, 2023 гъэм щIыналъэм 
узыфэ зэрыцIалэхэм цIыху 
мини 103-м щIигъум япкърыту 
къахутащ. Ар процент 36-кIэ 
нэхъ мащIэщ 2022 гъэм щы-
Iам нэхърэ. Инфекцэ узыфэ 
лIэужьыгъуэхэу дизентерием-
кIэ, ковид-19-мкIэ, энтерови-
русымкIэ, педикулёзымкIэ, 
тэмакъым къыщыхъей ин-
фекцэхэмкIэ сымаджэхэр 
 нэхъ кIащхъэ хъуащ.

Тэмакъым къыщыхъей 
 инфекцэхэмрэ COVID-19-мрэ 
нэхъ мащIэ хъуа пэтми, 2023 
гъэм пыхусыхумрэ нэхъ ща-
бэу япкърыкI пневмониемрэ 
къызэуэлIахэм я бжыгъэр 
 нэхъыбащ. Илъэс кIуам псчэу-
зыр (коклюш) цIыху 17-м 
япкърыкIащ. 2022 гъэм ар 
 къеузу сымаджэщым екIуэ-
лIаIакъым.

Илъэс кIуам эпидемио ло-
гие щытыкIэр нэхъ ета ищIащ 
 фэгъазэм (корь). Зэрыкъэра-
лу куэдым ефыкIа а узыфэр 
Кавказ Ищхъэрэ федераль-
нэ щIыналъэми, ди респуб-
ликэми къалъэIэсащ. 2022 
гъэм фэгъазэр цIыхуитI къу-
дейм япкърыкIамэ, 2023-м 
абы игъэсымэджащ цIыху 
 90-м щIигъу, - къыхигъэщащ 
Батырым.

Къэбэрдей-Балъкъэрыр 
Кърым гемморагическэ те-
хьэгъуэр (ККГЛ) нэхъ зы хуэ-
лъэ щIыналъэхэм ящыщщ. 
Ауэ 2023 гъэм узыфэр рес-
публикэм щыIакъым. Абы 
щыгъуэми, мэлхьэпIатIэ зэ-
дзэкъахэм я бжыгъэри про-
центи 10-кIэ нэхъыбащ.

Ди республикэр хабжэ 
къэралым и щIыналъэхэу 
емы нэ узыр нэхъ зыхуэлъэ 
щIыпIэ 13-м. «Рос потреб над-
зор»-м и щIыналъэ къудамэу 
республикэм щыIэм, емынэ 
узым пэщIэтынымкIэ абы 
 къегъэщIылIа станцым, Узын-
шагъэр хъумэнымкIэ минис-

Узыншагъэр хъумэнымкIэ щыIэ
Iэмалхэр къэгъэсэбэпыпхъэщ

терствэм ирагъэкIуэкIащ а 
узыфэ бзаджэр къэхутэным 
епха зыгъэсэныгъэхэр. Меди-
цинэ IуэхущIапIэхэм къы-
щызэрагъэпэщащ узыфэ 
 бзаджэ зэрыцIалэхэр къэ-
хъеи ным пэщIэтынымкIэ зы-
гъэсэныгъэ 40 хуэдиз. Абы 
 хэтащ цIыху 3227-рэ.

Батыр Заурбэч щхьэхуэу 
къытеувыIащ жьэн узым и 
Iуэхум. Ар зыпкърыт бали-
гъхэм я бжыгъэр нэхъ мащIэу 
ятхами, илъэс 17 иримыкъуа 
ныбжьыщIэхэм нэхъыбэу 
 къайуалIэ зэрыхъуам уегъэгу-
завэ.

2023 гъэм гъудэ дзэкъа-
пIэм къыхэкIа техьэгъуэр (ли-
хорадка Западного Нила) 
ефы кIащ зы цIыхум. Ауэ а зэ-
маным къриубыдэу респуб-
ликэм къыщахутакъым диф-
терие, столбняк, паротит, 
краснуха, туляремия, сыбыр 
цIынагъэ, лептоспироз, техьэ-
гъуэ (малярие), хуабэуз, по-
лиомиелит узыфэ шына-
гъуэхэр.

Узыфэ зэрыцIалэхэр къэхъ-
еиным пэщIэтыным теухуауэ 
республикэм и медицинэ 
IуэхущIапIэхэм эпидемиоло-
гие шынагъуэншагъэр къы-
щызэгъэпэщынымкIэ Iэмал-
хэр щагъэбелджылы. 2023 
гъэм «Медицинэ лэжьы-
гъэхэм я фIагъымрэ шына-

гъуэншагъэмрэ» унэтIыны-
гъэмкIэ «Росздравнадзор»-м 
и сертификат иратыжащ 
 медицинэ IуэхущIапIэу 8-м. 
Апхуэдэу, сымаджэщхэм 
 къабзагъэм къыхуеджэным, 
цIы хухэм я иммунитетыр 
гъэбыдэным, эпидемиологие 
щытыкIэр тэмэм щIыным 
 епха Iуэхугъуэхэр щрагъэ-
кIуэкI.

Пагуэ Жыраслъэн къызэ-
рыхигъэщамкIэ, пыхусыхур 
нэхъыбэ дыдэу къыщекIуэкIы-
ну пIалъэу щытыну хуагъэфа-
щэ мазаер. 2024 гъэм и япэ 
 тхьэмахуищым къриубыдэу 
ОРВИ-р сымаджэ 5600-м щIи-
гъум япкърыту къахутащ. 

2023 гъэм икухэм COVID-19 
уз зэрыцIалэр нэхъыбэу щы-
Iащ республикэм. Иджы ар 
нэхъ кIащхъэ хъуащ. Пагуэм 
къызэрыхигъэщамкIэ, узы-
фэр къыщыунэхуагъащIэм 
нэхърэ, ар иджы нэхъ тыншу 
япкърыкI хъуащ. Къэбэрдей-
Балъкъэрым зэпымыууэ щы-
кIэлъоплъ ковидым и лIэу-
жьыгъуэ зызыхъуэжхэм, пы-
хусыхум и екIуэкIыкIэхэр къы-
щапщытэ. Къэпсэлъам 
зэ  рыжиIамкIэ, пыхусыхумрэ 
ковидымрэ узэреIэзэхэр зэ-
техуэркъым, абы къыхэкIыу 
ипэжыпIэкIэ узыр къэхутэным 
хуэсакъын хуейщ.

Республикэм фэгъазэр нэ-

хъыбэ зэрыщыхъуам и щхьэу-
сыгъуэ нэхъыщхьэу Пагуэ 
Жыраслъэн къыхигъэщащ 
адэ-анэхэм абы пэщIэт вак-
цинэр я быным храгъэIун 
зэрамыдэр.

«Правительствэм хухэха сы-
хьэ тым» щытепсэлъыхьащ 
«Къэралым и узыншагъэ 
мэIуху» федеральнэ проек-
тым хэту игъэкIуэкIыпхъэ 
лэжьыгъэхэм, узыфэ зэрыцIа-
лэхэр къэхутэным теухуауэ 
 хамэ къэралхэм къикIахэмрэ 
зыгъэпсэхуакIуэхэмрэ ядэлэ-
жьэ нымкIэ Iэмалхэм.

ЗэIущIэм къыщыпсэлъащ 
СПИД-мрэ инфекцэ узы-
фэхэм пэщIэтынымкIэ цен-
трым и дохутыр нэхъыщхьэ 
Иуан Маринэ. Ар теп сэ лъы-
хьащ коронавирус пандеми-
ем и лъэужьхэм, къыхигъэ-
щащ нэхъ щабэу цIыхухэм 
япкърыкIыу щыта инфек-
цэхэри иджы нэхъ къате-
хьэлъэ зэрыхъуар. Абы теу-
хуауэ псом япэу гулъытэ 
хуэныкъуэщ сабийхэр. Псчэу-
зымрэ фэгъазэмрэ респуб-
ликэм куэд зэрыщыхъуам 
къыхэкIыу, абы цIыхухэр 
къыхуреджэ я иммунитетыр 
зыгъэбыдэ Iэмалхэр Iэпэдэ-
гъэлэл ямыщIыну.

КъБР-м и Парламентым 
лэжьыгъэмкIэ, социальнэ по-
литикэмрэ узыншагъэр хъу-

мэнымкIэ и комитетым и 
унафэщIым и къуэдзэ Без-
годькэ Владимир щIэупщIащ 
коронавирус уз зэрыцIалэр 
къэхъеиж хъужыкъуэмэ, рес-
публикэр абы зэрыхуэхьэзыр 
щIыкIэм. 

Батыр Заурбэч жиIащ ап-
хуэдэ шынагъуэхэм зэры-
хъукIэ зэрыпэщIэтыфыр 
 КъБР-м къызэригъэлъэгъуар, 
ауэ, итIани, ар къэмыгъэ-
хъуным ерыщу яужь итыныр 
нэхъ тэмэму къызэрилъытэр.

КПРФ-м и фракцэу Парла-
ментым хэтым и унафэщI 
Пащ ты Борис медицинэм 
теу хуауэ депутатхэр сэбэп 
зэрыхъуфыну Iэмалхэр наIуэ 
 къащIмэ зэригуапэр къы  хи-
гъэщащ. Батырым жиIащ 
узыфэ зэрыцIалэхэм япэщIэт 
вакцинэхэр цIыхухэм зыхра-
гъэлъхьэным тегъэгушхуэ-
нымкIэ ахэр сэбэп зэрыхъу-
фынур.

ЗэIущIэм къыщаIэтащ нэ-
гъуэщI Iуэхугъуэхэри. Ап-
хуэдэу, республикэм и хаб-
зэуб зыху органым и зэхыхьэ-
гъуэр мазаем и 8-м ирагъэ-
кIуэкIыну траухуащ. Уна  гъуэм 
и лъапIэныгъэ нэхъыщхьэ-
хэм щытепсэлъыхьыну зэIу-
щIэм ирагъэблэгъэнущ поли-
тикэ партхэм хэту, КъБР-м и 
Парламентым къыщымыгъэ-
лъэгъуахэр.

ЗэIущIэм щытепсэлъыхьащ 
Физическэ щэнхабзэмрэ 
спортымрэ я Iуэхур зэтеуб-
лэнымкIэ КъБР-м и Законым и 
6-нэ, 9-нэ статьяхэм зэхъуэ-
кIыныгъэхэр хэлъхьэным.  

Депутатхэр хэплъащ УФ-м и 
щIыналъэхэм къагъэха фе-
деральнэ закон щхьэхуэхэм-
рэ зэрызыкъыхуагъазэ тхы-
гъэхэмрэ. Ахэр ехьэлIащ къэ-
рал къулыкъум, УФ-м и про-
мышленнэ политикэм, 
мылъку къегъэщIыным пы-
мылъ зэгухьэныгъэхэм я 
лэжьэкIэм, УФ-м и Налог, Бю-
джет, Лэжьыгъэ кодексхэм.

Унафэ къащтащ мэкъумэш 
Iэ натIэм, узыншагъэр хъу-
мэным, егъэджэныгъэм къы-
щыхэжаныкIахэр КъБР-м и 
Парламентым и ЩIыхь тхылъ-
кIэ ягъэпажэну.

КъБР-м и Парламентым и 
пресс-IуэхущIапIэ. 

ЗэфIагъэкIахэр  мащIэкъым,
нэхъыбэж къапэщытщ

Дохутырхэм я хасэм
и лъэр егъэбыдэ

Гузэвэгъуэм хэхуахэм ядоIэпыкъу

Гъатхасэм топсэлъыхь

Дунейм
щыхъыбархэр ЩIышылэм и 30,

гъубж

Уае Дадэмрэ Уэс Гуа-
щэмрэ я дунейпсо ма-
хуэщ

1943 гъэм 6-нэ нэмыцэ-
дзэм Сталинград деж зы-
щитащ. Ар Хэку зауэшхуэм 
советыдзэхэр щы-
текIуэным щIэдзапIэ хуэ-
хъуауэ къалъытэ.

1951 гъэм къалъхуащ 
Бес лъэней къуажэм дэт 
сымаджэщым и дохутыр 
нэхъыщхьэ, УФ-м щIыхь 
зиIэ и дохутыр, КъШР-м и 
цIыхубэ дохутыр Къуэн Ва-
лентинэ.

1954 гъэм къалъхуащ 
 УФ-м и Кинематографист-
хэм я зэгухьэныгъэм хэт, 
адыгэ щIыналъэм теухуа 
фильм зыбжанэ тезыха, 
жылагъуэ лэжьакIуэ Нэ-
гъап лъэ Аскэрбий.

Дунейм и щытыкIэнур

«pogoda.yandex.ru» сай-
тым зэритымкIэ, Налшык 
уфауэ щыщытынущ. ЩIы-
Iэр махуэм градуси 3 - 2, 
жэщым градуси 6 - 5 щы-
хъунущ.

ЩIышылэм и 31,
бэрэжьей

Фаджэ (проказа) узы-
фэр зыпкърытхэм за щIэ-
гъэ къуэ ным и дунейпсо 
махуэщ

ДыщэкIым и дунейпсо 
махуэщ

1924 гъэм Советхэм я 
етIуа нэ съездым къыщащ-
тащ СССР-м и япэ Консти-
туцэр.

1991 гъэм КъБАССР-м и 
Совет Нэхъыщхьэм къищ-
тащ республикэм и къэрал 
суверенитетым теухуа де-
кларацэр.

1996 гъэм къащтащ Къэ-
бэрдей-Балъкъэрым щып-
сэу лъэпкъхэм я бзэхэм зе-
гъэужьыным теухуа къэ-
рал программэр.

1837 гъэм къалъхуащ 
тхыдэдж, филолог, жур-
налист КIашэ Адэлджэ-
рий.

1926 гъэм къалъхуащ-
адыгей уэрэджыIакIуэ цIэ-
рыIуэ, композитор, УФ-м и 
цIыхубэ артисткэ Сэмэгу 
Гуэщнагъуэ.

1974 гъэм къалъхуащ 
жур налист Ныбэжь Таисэ.

Дунейм и щытыкIэнур

«pogoda.yandex.ru» сай-
тым зэритымкIэ, Налшык 
уфауэ щыщытынущ. Хуа-
бэр махуэм градуси 2 - 3 , 
жэщым щIыIэр градуси 2 - 
1 щыхъунущ.

КъБР-м  и  Парламентым

Теддзэ тхыгъэхэм къы-
щыхьа бжыгъэхэм, къы-
щаIэта Iуэхугъуэхэм я пэжа-
гъымкIэ ахэр зытхахэм нэсу 
жэуап яхь. Авторхэмрэ редак-
цэмрэ я Iуэху еплъыкIэр зэте-
хуэ зэпыту щыткъым.

Газетыр Iэ тезыдзахэм яхуэ-
хьы ныр и пщэ дэлъщ КъБР-м 
федеральнэ пощт зэ пы щIэ-
ныгъэхэмкIэ и управленэм.

Тел.: 76-01-28, 76-01-10

МЫ КЪЫДЭКIЫГЪУЭМ 
ЕЛЭЖЬАХЭЩ:

жэуап зыхь  сек ретарым и къуэдзэ 
ДыщэкI  Соня,  корректорхэу   Нэу-
жьокъуэ Заирэ (1, 3-нэ нап.), Елмэс 
ФатIимэ  (2, 4-нэ нап.),

КомпьютеркIэ газетым и теп лъэр 
ящIащ Ныр Саидэ, Щомахуэ Ма-
рианнэ.

Сурэтхэм елэ жьар Бицу Жан-
нэщ.

«Издательство 
«Южный регион» 

ООО-м щытра дзащ.

357600, Ставрополь 
край, ЕсэнтIыгу къалэ, 
Никольскэ уэрам, 5-А

Газетым Iэ традзэн 
 хуейщ сыхьэт 20-м, щыт-
радзар сыхьэт 20.00-рщ.

Зы илъэсым газетыр      
156-рэ къыдокI.

Къэбэрдей-Балъкъэрым и зыхуэфащэ IэнатIэхэм я нэIэ  
тетщ  джэд псыхусыху  узыфэ зэрыцIалэр, шына гъуэ ин 
къызыбгъэдэкIыр республикэм кърамыгъэхьэным икIи 
абы щхьэкIэ щIапхъэ къагъанэркъым. ЗэрытщIэщи, зы 
джэдым ар къызэреуалIэу, джэдэщым, хозяйствэм щаIы-
гъыу хъуар къанэ щымыIэу лъэрыщIыкI зэтрищIэнущ. 
Къэралым и экономикэм абы хэщIыныгъэшхуэ кърет.

АР къагурыIуэу, КъБР-м Мэкъумэш хозяйствэмкIэ и 
 ми нистерствэм, КъБР-м ЩIыуэпс хъугъуэфIыгъуэхэмрэ 
 экологиемкIэ и министерствэм, КъБР-м ВетеринариемкIэ и 
управленэм, «Россельхознадзор»-м и управленэу  КИФЩI-м 
щыIэм, щIыналъэхэм я щIыпIэ самоуправленэхэм я лэ жьа-
кIуэхэр зэгъусэу пэщIэтщ ди щIыналъэм джэд пыхусыхум и 
щхьэр къыщемыгъэIэтыным.

А узыр зыпкърытхэр республикэм къремыгъэшэным ехьэ-
лIауэ УФ-м Мэкъумэш хозяйствэмкIэ и министерствэм зэхи-
гъэува илъэс планымрэ КъБР-м и Правительствэм къищта 
унафэмрэ тету, ветеринар, диагностикэ лэ жьыгъэ пыухы-
кIахэр республикэм махуэ къэс щрагъэкIуэкI. 

Республикэм и ветуправленэм и IэщIагъэлIхэм зэрыжаIэм-
кIэ, джэд пыхусыхум пэщIэтынымкIэ ахэр ядолажьэ джэдкъаз 
фермэхэм нэмыщI, унагъуэхэми, уней IуэхущIапIэхэми икIи 
дэтхэнэми къыгурагъаIуэ шынагъуэу абы къыбгъэдэкIыр 
зыхуэдэр. 

Къыхэдгъэщынщи, джэд пыхусыху узыфэ зэрыцIалэ 
зыпкърыт республикэм щыIэу нобэкIэ къахутакъым, ауэ са-
къын зэрыхуейр IэщIагъэлIхэм къыхагъэщ. Уней джэдкъазым 
ар къахэзыхьэнкIэ хъунур губгъуэ, мэз джэдкъазхэрщ. Абы 
ухуэбэлэрыгъ хъунукъым. 

ХЬЭЩЫКЪУЕЙ  Олег. 

Къэбэрдей-Балъкъэрым и щIыпIэ дахэ-
хэр нэхъ гъунэгъуу зрагъэцIыхуну Мин-
воды къалэм къикIри, экскурсоводу 19 
Налшык  иджыблагъэ щыIащ. 

РЕСПУБЛИКЭМ Курортхэмрэ туризмэмкIэ 
и министерствэм и пресс-IуэхущIапIэм къы-
зэрыхигъэщамкIэ, хьэщIэхэр авто бускIэ 
къра шэкIыурэ республикэм и щIы пIэ нэхъ 
дахэхэр ирагъэлъэгъуащ. Къапщтэмэ, абы-
хэм ди къалащхьэм и Къэ бэрдей уэрамым и 
лъэс зекIуапIэм  къыщакIухьащ, Сэралъп Ма-
динэ и Арт-центрым, Политикэ залымыгъэ 
зыкIэ лъы зэрахьахэм я фэеплъым щыIащ, 
Що джэнцIыкIу Алий и музеймрэ Кулиев 

Дон Iус Ростов къалэм иджыблагъэ 
щекIуэкIащ «Доным и Кубокыр» къэ-
хьыным   хуэунэтIауэ тхэквондомкIэ 
  ( ВТФ, Олимп джэгухэм хыхьэ лIэужьы-
гъуэмкIэ) урысейпсо зэхьэзэхуэ. Абы 
 кърихьэлIащ къэралым и щIыналъэ 39-м 
я спортсмен мин 1,5-м нэблагъэ. Иджы-
рей зэхьэзэхуэр ростовдэсхэм иджы еб-
ла нэрэ ирагъэкIуэкIащ.

УРЫСЕЙПСО зэхьэзэхуэшхуэм и къуда-
мэу «Доным и сабийхэр» зэпеуэ щхьэхуэ 
къызэрагъэпэщащ ныбжьыщIэ цIыкIухэм, 
2013 гъэм къалъхуахэм, папщIэ. Абы хэтащ 
Къэбэрдей-Балъкъэрым и «Пять колец» 
спорт академием и гъэсэн Хъэщыкъуей 
Руслан икIи и хьэлъагъ елъытауэ (кг 37-рэ) 
щызэуа гупым ещанэ увыпIэр къыщи-
хьащ. Зэхьэзэхуэм и кIэух Iыхьэм икIын 
 папщIэ абы къыпэщIэтащ Ростов об-
ластым щыщ Артемов Данил икIи ар 
 къефIэкIащ. Псори зэхэту цIыху 16 щы-
зэуащ килограмм 37-рэ хъухэм я деж. 

Мыбдежым къыщыхэгъэщын хуейщ 
 ныбжьыщIэхэм я зэхьэзэхуэхэр гувауэ зэ-
рырагъэкIуэкIар. КъызэгъэпэщакIуэхэм 
къалъытэн хуеяуэ къыщIэкIынщ утыку 
къыщихьэнум пэплъэу сабийхэр куэдрэ 
щыбгъэсыныр зэран зэрахуэ хъунур, зэ-
резэшынур - абыхэм балигъхэм  я гуа-       
щIэм хуэдиз ябгъэдэлъкъым. Ап хуэдэу 
щытми, ди республикэм икIа цIы кIухэм 
узыщыгуфIыкIын зэфIэкI къызы къуахащ.

Къыхэдгъэщынщи, Дон Iус Ростов къа-
лэм илъэс ещанэ хъуауэ Хьэщыкъуейм зы-

Гъэ джэгугъуэщIэм зыхуигъэхьэзыру «Спартак-Налшык»-м Владикавказ и «Ала-
ние-2» командэм зэныбжьэгъугъэ зэIущIэ дригъэ кIуэ кIащ щIы шы лэм и 27-м. Ар иу-
хащ ди щIалэхэр бжыгъэр 1:0-у текIуауэ. Хьэрхуэрэгъу хэм топ закъуэр пенальтикIэ 
яхудигъэкIащ КIэдыкIуей Хьэчим.

НАЛШЫКДЭСХЭМ ящыщу а махуэм  топджэгу губгъуэм къихьащ Каркаевыр, Мо-
лэмусэр, КIэдыкIуейр, Березовыр, Гуэгузокъуэр, Бажэр, Торосян, Масленниковыр, 
ХьэцIыкIур, Нарт щауэр, Селяевыр, Жангуразовыр, Дмит риенкэ, Топурие, ЛIупыр, Кото-
выр. 

КъищынэмыщIауэ, ягъэджэгуащ ди командэм къыхыхьэн мурад яIэу, я зэфIэкIыр 
ягъэлъэгъуэну Налшык къэ кIуа щIалиплI - гъуащхьэхъумэу щырэ зы гъуащ-
хьэхъумэныкъуэрэ. Абыхэм я цIэхэр зэкIэ къыжаIакъым, Iуэхур къызэрекIуэкIынум щы-
гъуазэхэкъы- ми. 

КъыкIэлъыкIуэ зэныбжьэгъугъэ зэIущIэм щIышылэм и 31-м налшыкдэсхэр ЕсэнтIыгу 
щыхуэзэнущ Таганрог и «Фор-те» командэм. АдэкIэ, мазаем и 6-м, Налшык къыщра-
гъэблэгъэнущ Псыхуабэ и «Мэшыкъуэ-КМВ»-р. 

Режиссёр, продюсер, сценарист 
цIэрыIуэ, Урысейм и Кинематогра-
фистхэм я зэгухьэныгъэм хэт, 
Адыгэ, Къэбэрдей-Балъкъэр рес-
публикэхэм гъуазджэмкIэ щIыхь 
зиIэ я лэжьакIуэ Нэгъаплъэ Аскэр-
бий и ныбжьыр щIышылэм и 30-м 
илъэс 70 ирокъу. 

НЭГЪАПЛЪЭ Аскэрбий Адыгэ Рес-
публикэм и Куэшхьэблэ щIыналъэм 
хыхьэ Хуэдз къуажэм 1954 гъэм къы-
щалъхуащ. Курыт еджапIэ нэужьым 
ар щIэтIысхьащ Воронеж дэт поли-
техникэ институтым. Илъэс 15-кIэ ин-
женер IэщIагъэм хуэлэжьащ. Герма-
нием щыIэ советыдзэм 1976 - 1977 
гъэхэм къулыкъу щищIащ. 1992 гъэм 
Куржы-Абхъаз зауэм щыгъуэ щыты-
кIэ гугъу ихуа ди къуэш абхъазхэм 
ядэIэпыкъуащ.

Мейкъуапэ дэт къэрал технологие 
институтым и «Къэрал, муниципаль-
нэ управленэ» къудамэр 2003 гъэм 
 къиухащ. 2010 гъэм Москва щеджащ 
телевиденэмрэ радиомрэ я лэжьа-
кIуэхэм я щIэныгъэм щыхагъахъуэ 
 институтым и продюсер курсхэм. 
«Аминат» ООО-мрэ «Кинокомпания. 
Черкес-фильм» ООО-мрэ я уна-
фэщIщ. 

Нэгъаплъэм и лэжьыгъэхэм 
ящыщщ «Черкесия» циклым хыхьэ 
«Черкесия», «Черкесия. Адыгэ хабзэ» 
(2009), «Черкесия. Чужбина» (2011), 
«Черкесия. Возвращение» (2013), 
«Черкешенка» (2015) фильмхэр. Абы 
къыхуагъэфэщащ Адыгэ, Къэрэшей-
Шэрджэс республикэхэм я парла-
ментхэм я щIыхь тхылъхэр. И лэжьы-
гъэхэр Налшык щагъэлъэгъуащ. 
Адыгэ лъэпкъым лIэщIыгъуэкIэрэ 
 узэ IэбэкIыжмэ къикIуа гъуэгуанэм и 
пэжыр, тхыдэр, щэнхабзэр, хабзэр 
къыщыгъэлъэгъуэжащ абы и фильм-
хэм. Нэгъаплъэм и «Черкесия. Чужби-

Урысей ФССП-м и уп-
равленэу КъБР-м щы-
Iэм ще кIуэкIащ 2023 
гъэм я лэжьыгъэм 
 кърикIуахэм  щы хэп-
лъэжа, дызыхыхьа 
илъэ   сым къапэщыт 
 къалэнхэр щагъэ нэIуа 
зэIущIэ. 

СУД приставхэм я фе-
деральнэ къулыкъум и 
управ ленэу Къэбэрдей-
Балъ къэ рым щыIэм и 
унафэщI Бауаев Ахъ-  
мэт тепсэ лъы хьащ 2023 
гъэм ирагъэ кIуэ кIа лэ-
жьы гъэм, зэпкъ ры хауэ 
къытеувыIащ къапэ щыт 
унэтIыныгъэ нэхъыщ-
хьэхэм. 

Псалъэмакъым къы-
зэ  щIиу  быдащ судхэр 
ще   кIуэкI  кIэ    хабзэн шагъэ 
щы мы Iэным, цIыхухэм я 
хуитыныгъэхэмрэ я сэ-
бэп зыхэлъхэмрэ къащ-
хьэ щы жы ным ехьэлIа-
хэр. 

Къэбэрдей-Балъкъэрым 
мафIэсым пэщIэт-къегъэ-
лакIуэ и къулыкъущIапIэм 
къы  щапщытэжащ къызэд-
нэкIа илъэсым я лэжьыгъэм 
кърикIуахэр.

2023 ГЪЭМ республикэм и 
ма фIэсгъэункIыфI-къе гъэ-
лакIуэ IэнатIэхэм я гупхэр лэ-
жьыгъэ IуэхукIэ 1725-рэ дэ кIын 
хуей хъуащ, ипэ ита илъэ сым 
еплъытмэ, ар 31-кIэ нэхъ ма-
щIэщ. 

МафIэсгъэункIыфIхэм шына-
гъуэ къыщыхъуахэм къы-
щIашащ цIыху 245-рэ, цIыхуи 6 
лыгъейм къыхахащ, сом ме-
лардрэ мелуан 790-рэ и  уасэ 
мылъку кърагъэлащ. 

ЦIыху 19 хэкIуэдащ (2022 
гъэм - 22-рэ). Абы хэм ящыщу 
2-р сабийщ.  Фэбжь зэхуэмы-
дэхэр ягъуэтащ цIыху 55-м 
(2022 гъэм - 50-м). 

МафIэсхэм я нэхъыбэр къы -

ГъущI ахъшэ жьгъейр 
мыхьэнэ зэхуэмыдэхэр ира-
ту къыщагъэсэбэп щыIэщ. 
Абы и щапхъэ гъэщIэгъуэн-
хэр къэбгъэлъэгъуэфынущ.

ФУТБОЛ джэгур щыщIи-
дзэм деж, судьям жьгъейкIэ 
пхъэидзэ ещIри, зэхегъэкI 
дэтхэнэ гупым гъуэр къыхи-
хыну хуит ящIынуми. Футбо-
лым и тхыдэм хэтащ ахъшэ 
жьгъейкIэ джэгугъуэм щы-
текIуар щагъэбелджылами. 
Псалъэм папщIэ, 1968 гъэм 
«пе нальти» жыхуаIэр щыIэтэ-
къым. Финал ныкъуэм щы-
зэхуэзэрт СССР-мрэ Ита-
лиемрэ. ТIури зэрыхэгъэна-
тэкъым. Гупхэм я капитан- 
хэр ирагъэблагъэри ахъшэ 
 жь гъейкIэ пхъэидзэ  ящIащ - 
итальян футболистхэм те-
кIуэ  ныгъэр яхьэхуауэ щытащ 
ап хуэдэ IэмалкIэ. 

1961 гъэм къыщIагъэкIа 
жьгъей цIыкIухэр тэрэзэм гы-
рэ папщIэу тралъхьэу щы-
тащ, хьэлъагъкIэ хуэкIуэрти. 
Зы кIэпIейкIэр зы грамм 
 хъурт, кIэпIейкIитIыр - грам-
митIт…

Нэмыцэ пивэр нэхъыфIхэм 
ящыщу къалъытэ сыт хуэдэ 
зэманми. АтIэ нэмыцэхэм 
езыхэм яIэжт пивэм и фIа-
гъыр къызэрахутэ Iэмал: зы 
пфеннинг хъу ахъшэ жьгъей 
къащтэрти пивэ зэрыт Iэгуб-
жьэм хадзэрт. Жьгъейр          
щIэ мытIысыкIыу пиващхьэм 
къы тенэмэ, ар хьэрэмагъ хэ-
мы лъу ягъэват. Ауэ жьгъейр 

ДифI  догъэлъапIэЛъэпкъ тхыдэр ди нэгу къыщIегъэхьэж
на» фильмым увыпIэфI щиубыдащ 
Кавказ зауэм и зэманым, XIX лIэ-
щIыгъуэм и етIуанэ Iыхьэм Уэсмэн 
къэралыгъуэм, нэгъуэщI щIыпIэхэм 
Iэпхъуа  хэхэс адыгэхэм я гъащIэм 
икIи лъэпкъыр къызыпхыкIа гугъуехь-
хэр къыщыгъэлъэгъуэжащ. Апхуэдэу, 
«Черкесия. Возвращение» фильмыр 
триухуащ Адыгэ, Къэрэшей-Шэр-
джэс, Къэбэрдей-Балъкъэр респуб-
ликэхэм къэзыгъэзэжа ди лъэпкъэ-
гъухэм. «Черкешенка» фильмыр 
франджыбзэкIэ зэрадзэкIащ. Абы 
къыхощ адыгэ бзылъхугъэ цIэрыIуэ 
куэдым я гъащIэр, щIыхь зиIэ ле-
гионер, командор, генерал Хьэгъун-
докъуэ Елмэсхъан, «Кавказ вагъуэ» 
правительствэ дамыгъэ лъапIэр зы-
хуагъэфэща, франджы балеринэ, 
 театрымрэ киномрэ я актрисэ Черинэ 
Людмилэ (Щамырзэ Моникэ) сымэ, 
нэгъуэщIхэри. 

Нэгъаплъэм и «Шагди - опережаю-
щий полёт стрелы» (2018) фильмри 
Налшык щагъэлъэгъуащ. Адыгэш 
 нэхъ лъэпкъыжьхэм икIи цIэрыIуэхэм 
ящыщ шагъдийм и зэфIэкIым х ъы-
бархэр траухуащ, абы уэрэдхэри 
 хуаусащ. Дуней псом щыпсэу адыгэ-
хэр зэрыгушхуэ, лъэпкъым и хъу-
гъуэфIыгъуэу къалъытэ а шы лъэпкъ 
телъыджэм и тхыдэрщ а фильмым 
лъабжьэ хуэхъуар. Абы къыщыгъэ-
лъэгъуэжащ шагъдийр къызэрагъэ-
хъуамрэ зэрызиужьамрэ. Лэжьыгъэр 
щытрахащ Къэбэрдей-Балъкъэр, 
Къэрэшей-Шэрджэс, Адыгэ рес-
публикэхэм, Тырку, Германие, Иорда-
ние, Франджы къэралыгъуэхэм, Мос-
ква, Рязань къалэхэм, нэгъуэщI 
щIыпIэхэм. КъызэрыщIэкIымкIэ, шы 
гъэхъуным пыщIауэ дунейм и дэнэ 
лъэныкъуэкIи щыIэхэр фIыуэ щыгъуа-
зэщ шагъдийм хэлъ фIагъхэм икIи 
къэрал куэдым абы ущрохьэлIэ. 

2020 гъэм Нэгъаплъэм къыдигъэ-

кIа «Подвиг милосердия» фильмыр 
Минводы щытрахащ. Ар теухуащ XX 
лIэщIыгъуэм журтхэм я щхьэм къри-
кIуа Холокост гузэвэгъуэм, Адыгэ, 
Къэрэшей-Шэрджэс, Къэбэрдей- 
Балъкъэр щIыналъэхэм щыпсэу, XIX 
лIэщIыгъуэм екIуэкIа Кавказ зауэм 
хьэлэч зэтрищIа адыгэхэм журт щэ, 
мин бжыгъэхэм я щхьэхэр къызэрыра-
гъэлам. 

Нэгъаплъэ Аскэрбий и фильмхэр 
щытрихащ Урысейм, Тыркум, Сирием, 
Иорданием, Германием, Франджым, 
Израилым. УрысыбзэкIэ къыдагъэкIа 
а лэжьыгъэхэр адыгэбзэ диалект хэм-
кIэ, хьэрыпыбзэкIэ, инджылызыбзэ-
кIэ, тыркубзэкIэ, нэмыцэбзэкIэ, фран-
джыбзэкIэ зэрадзэкIащ. Фильмхэр 
щагъэлъэгъуащ Черкесск, Мейкъуа-
пэ, Налшык, Краснодар, Москва, 
Санкт-Петербург, Париж къалэхэм, 
Абхъазым, Тыркум, Иорданием, нэ-
гъуэщI щIыпIэхэм. 

Зи гугъу тщIа фильмхэр дунейпсо 
кинофестивалхэм щагъэлъэгъуащ 
икIи мызэ-мытIэу лауреат щыхъуащ. 
Апхуэдэу, Тэтэрстан республикэм и 
къалащхьэ Къэзан муслъымэн ки-
номкIэ 2009 гъэм щекIуэкIа «Золотой 
Минбар» кинофестивалым щагъэ- 
л ъэгъуащ «Черкесия. Адыгэ хабзэ» 
фильмыр. Хэхэс адыгэхэм папщIэ 
Тыркум (2011 гъэ), Германием (2012 
гъэ) щекIуэкIа щэнхабзэ фестивалхэ-
ми ар хагъэхьащ. Урысей каналым и 
«Муслъымэнхэр»  программэм   хы-
хьэу дакъикъэ 13-кIэ къатат а филь-
мым теухуауэ траха нэтын. 2015 гъэм 
Магас къалэм щекIуэкIа «Золотая 
 башня» дунейпсо кинофестивалым 
«Черкешенка» фильмыр хагъэхьащ. 
Лэжьыгъэм къыхуагъэфэщащ «За 
лучшее раскрытие национального 
 характера» саугъэт щхьэхуэр. Къи-
нэмыщIауэ, «Черкешенка» фильмыр 
2015 гъэм Къэзан щекIуэкIа кинофес-

тивалым, а гъэ дыдэм Башкортос-
таным щыIа «Серебряный Акбузат» 
фестивалым «Черкесия. Возвраще-
ние» фильмыр щагъэлъэгъуащ икIи 
саугъэтхэр къыщихьащ. 2016 гъэм 
Сочэ щекIуэкIа кинофестивалым 
«Черкешенка» фильмыр утыку 
къыщрахьащ. 

Нэгъаплъэ Аскэрбий лъэпкъ щэн-
хабзэм, киногъуазджэм хуищIа хэлъ-
хьэныгъэм папщIэ дамыгъэ лъапIэ-
хэр къыхуагъэфэщащ. Абыхэм 
ящыщщ Адыгэ Республикэм и Ха- 
сэм, Урысей Арт  комитетым я щIыхь, 
фIыщIэ тхылъхэр, Дунейпсо Адыгэ 
Хасэм, политик, жылагъуэ лэжьакIуэ 
цIэрыIуэ Къалмыкъ Юрэ и цIэр зе-
зыхьэ медалхэр, Дунейпсо Арт коми-
тетым и «За честь и достоинство» ор-
деныр, нэгъуэщIхэри.

ТЕКIУЖЬ  Заретэ.

тивалым а гъэ дыдэм Башкортос-

Илъэсым медалкIэ щIедзэ

къыщегъэлъагъуэри, мы гъэращ медаль 
къыщыхуэхьар. Псалъэм папщIэ, нэгъабэ 
ар зыхэта зэхьэзэхуиблым щыщу мы къа-
лэм и закъуэщ Iыхьэншэ щыхъуар, адрей-
хэм сыт щыгъуи лъагапIэхэм дэкIуеящ. 

Хьэщыкъуей Руслан и тренерхэр Унэжо-
къуэхэ Абдельджэбаррэ Бозиев Муслим-
рэщ.

Гуапэ зэрыхъущи, ди щIыналъэм къо-
таджэ щIэблэ узыншэ, щIэныгъэми, щэн-
хабзэми, спортми дахьэхыу. Еджэнми 
спортми ехъулIэныгъэфIхэр щызы Iэ-
рызыгъэхьэ ныбжьыщIэхэм ящыщщ 
сурэтым щыфлъагъу Тхьэщыгъуей Те-
мыр. 

КъБР-м и къалащхьэ Налшык илъэси          
 8 - 9 зи ныбжь щIалэ цIыкIухэр хэту каратэ 
спорт лIэужьыгъуэмкIэ иджыблагъэ ще-
кIуэкIа республикэпсо зэхьэзэхуэм Темыр 
япэ увыпIэр къыщихьащ. Абы и тренер 
 Мэкъуауэ Амир зэрыжиIэмкIэ, Тхьэщы-
гъуейм бгъэдэлъ зэфIэкIхэм гугъэфIхэр 
уагъэщI текIуэныгъэ куэд дяпэкIи зыIэ-
ригъэхьэну. 

Афэрым, Темыр! Уи ехъулIэныгъэщIэхэм 
дыпоплъэ!

ТАМБИЙ  Линэ. 

Афэрым, Темыр!

ТекIуэныгъэкIэ ирагъажьэ

Туристхэр  кърашалIэ
 Къайсын и музеймрэ зрагъэлъэгъуащ. 

Гъунэгъу щIыналъэм щыщ, дунеяп лъэ хэр, 
зыгъэпсэхуакIуэхэр къезы шэкI хэр нэ хъы  бэу   
щIыналъэм къы щIэкIуар ди щIы пIэ дахэхэр 
зрагъэцIыхуу туристхэм я экск ур с  хэм Нал-
шык къалэри хэгъэ хьэну аращ. 

ХьэщIэхэм зэрыжаIамкIэ, псом хуэмы дэу 
абыхэм гъэщIэгъуэн ящыхъуащ Що-
джэнцIыкIумрэ Кулиевымрэ ятеухуа хъы-
бархэр. Къыхагъэщащ щIэ куэд къы-
зэрыхахар икIи я лэжьыгъэм хагъэхьэу а му-
зейхэм туристхэр къашэн щIадзэну зэраму-
радыр. 

НАУРЫЗЫКЪУЭ  Ислъам.

Туристхэр кърашалIэ

ГъэщIэгъуэну къагъэсэбэпа ахъшэ жьгъейхэр
Iэгубжьэм и лъабжьэм кIуа-
мэ - пивэгъавэхэм хьэрэм 
яшхыу арат.

1898 гъэм Сыбырым щыIэ 
Шушенскэ къуажэм щызэры-
шауэ щытащ Ульянов Вла-
димиррэ Крупская Надеж-
дэрэ. Петропавловск чы ли-
сэм и лэ жьакIуэ Орестов 
 Иоанн ахэр щы зэрызэ ригъа-
шэм, Сыбырым Iэлъын къы-
щыбгъуэтыныр гугъуу къы-
щIэ кIащ. Апхуэдэу щыхъум, 
зэрышэнухэм я Iэлъынхэр 
жэз ахъшэ жьгъейхэм къыха-
щIыкIат. Курпскэм игъащIэ-
кIэ зэрихьащ ахэр. 

1913 гъэм Кронштадт и 
Якор утым фэеплъ къыщы-
хузэIуахащ адмирал Макаров 
Степан. Мывэкъыр (гранит) 
постаментым тетщ Макаро-
вым и теплъэ метри 4 зи              
лъагагъыр. Кронштадт икIри 
урыс-япон зауэм кIуауэ щы-
тащ адмиралыр. Хъыбар 
яIуэ  тэжырт абы и фэеплъыр 
кIэпIейкIитху  хъууэ ящIу 
щыта жэз жьгъей зэхэгъэ-
вэжахэм къыхащIыкIауэ. 
 Жьгъейхэр тенджыздзэ офи-
церхэм зэ хуахьэсат.

«Qween» рок гупым и гита-
рист Мэй Брайан макъ зэ ры-
рагъэщI медиатор папщIэу 
къигъэсэбэпу щатащ пенси 6 
хъу ахъшэ жьгъей. Гитарис-
тым зэрыжиIамкIэ, ар медиа-
тор къызэрыгуэкIым нэхърэ 
нэхъ быдэт, нэхъ тыншу Iэгум 
изагъэрт, макъ къигъэIури 
нэхъ жьгъырут.

1954 гъэм ООН-м и штаб-

квартирэм и япон пщIантIэм 
щагъэуват «Колокол Мира» 
фэеплъыр. Хиросимрэ Нага-
сакирэ щрадзыха атом бом-
бэхэм иукIахэм я фэеплъыр 
къызыхащIыкIа ахъшэ                      
жь гъейхэр зэхурагъэхьэсауэ 
щы тащ къэрал 60-м щыщ са-
бийхэм. Фэеплъым тратхат 
«Дуней псом мамырыгъэ 
щыIэну!» псалъэхэр. Нэхъ 
иужьыIуэкIэ апхуэдэ фэеплъ-
хэр щаухуащ дунейм и нэ-
гъуэщI къалэ куэдми.

Совет зэманым школакIуэ 
цIыкIухэм ящIэрт щIыфэм 
фэбжь игъуэта нэужь мыу-
фIыцIын папщIэ жэз жьгъей 
теплъхьэу тебгъэлъын зэры-
хуейр. ЗэрыжаIэмкIэ, абы 
папщIэ нэхъыбэу сэбэп 
 хъурт 1961 гъэм СССР-м 
къы щы щIа гъэкIа жьгъей-
хэр. Франджым и архивхэм 
ящыщ  зым къыщагъуэты-
жауэ щыта дэф  тэр гуэрым 
зэритымкIэ, париждэсхэм 
талор къа щеуэлIам, ар 
къай узакъым жэз щагъавэ 
заводым и гъу нэгъуу псэ-
уахэм.

Урыс хьэрычэтыщIэ Игум-
нов Николай и унэшхуэм 
1901гъэм бал гъэщIэгъуэн 
щи щIат. ХьэщIэхэр къы-
щигъэ фэн папщIэ унэ лъэ-
гум щрикъухьа дыщэ жьгъей-
хэм пащтыхьым и сурэтыр 
 тетти, ар и щхьэусыгъуэу Ни-
колай II абы тезыр трилъ-
хьащ. 

ГЪУЭТ Синэ.

Джэд пыхусыхур
къемыуэлIэн папщIэ

КъалэныщIэхэр
зыхуагъэув

МафIэсу  къэхъум хощI
щыхъуащ хьэпшыпхэр, ма т-
ериалхэмрэ мэкъу мэ-шым 
ехьэ лIахэмрэ зэIу хауэ щахъу-
мэхэм (1313-рэ), псэу пIэхэм 
(264-рэ). Ахэр къри кIуащ ма-
фIэм зэры хуэ мы сакъым, элект-
роIэ мэ п сы  мэ хэр щагъэувкIэ, 
къыщагъэ- сэ  бэпкIэ хабзэм зэ -
ры т емы тым. 

Къэбэрдей-Балъкъэрым ма-
фIэсым пэщIэт-къегъэ ла кIуэ и 
къулыкъущIапIэм и къэ лъы-
хъуакIуэ-къегъэ ла кIуэ гупыр 
126-рэ ежьэн хуей  хъуащ, къа-
хуэныкъуэ хъуа хэм я деж кIуэуэ, 
абыхэм цIыху 71-рэ къыщра-
гъэлащ, лей зы техьа 94-м ядэ-
Iэпы къуащ. 

2023 гъэм я лэжьыгъэм 
 къри кIуахэмкIэ Къэбэрдей- 
Балъкъэрым мафIэсым пэ-
щIэт-къегъэлакIуэ и къулы къу-
щIа пIэм хыхьэ къудамэ хэм 
ящыщу илъэс еплIанэ  хъуауэ 
зэкIэлъыкIуэу нэхъы фIу къа-
лъытащ Лэскэн райо ным  и  

 Анзорей къуажэм щыIэ ПСЧ 
№14-р (унафэщIыр Гуэ бэщIыкI 
Казбекщ), Дзэлы къуэ районым 
щыщ Камен номост къуажэм 
дэт ПСЧ-17-р етIуанэщ (уна-
фэщIыр Бей Муратщ), ещанэ 
увыпIэр лъысащ Бахъсэн райо-
ным хыхьэ Зеикъуэ къуажэм 
щыIэ  ПСЧ-15-м (унафэщIыр 
Хьэ гъур Славэщ). 

ПСЧ-м и унафэщIхэм я деж 
япэ увыпIэр щиубыдащ Бей 
 Мурат, ГуэбэщIыкI Казбек етIуа-
нэщ, ещанэр Хьэгъур Сла-           
вэщ. 

Я лэжьыгъэм кърикIуахэр 
 къапщытэжри, мафIэсгъэун-
кIыфI хэмрэ къегъэла кIуэ  хэм рэ 
2024 гъэм ехьэлIа къалэнхэр 
 хуагъэуващ, - жиIащ Къэ бэр-
дей-Балъкъэрым мафIэ сым 
пэ щIэт-къегъэла кIуэ и къулы-
къущIапIэм и лэ жьакIуэ Сэбан 
Арсен.

УАРДЭ  Жантинэ.

къыщегъэлъагъуэри мы гъэращ медаль

Дэтхэнэ унэтIыныгъэ-
ми теухуауэ къэпсэ-
лъахэщ УФСПП-м и къу-
да мэхэм я унафэщIхэр, 
зыIууэ  гу гъуехьхэр къа-
гъэлъа гъуэри, ахэр зэ-
ры зэ фIэ хыпхъэри яуб-
зыхуащ. Я лэ жьыгъэр 
егъэфIэ кIуэ ным ехьэлIа 
унафэ хэхахэр  къащтащ. 

ЗэIущIэм и кIэухыу 
ягъэ белджылащ Къэ-
бэр дей- Балъкъэрым и 
суд приставхэм я лэ-
жьыгъэр егъэ фIэ кIуэ-
ным хуэгъэзауэ 2024 
гъэм и япэ мазихым къа-
пэщыт къалэнхэр.  

УАРДОКЪУЭ  Женя.

Кавказ Ищхъэрэм и щIыналъэхэм стIо-
лыщхьэ теннисымкIэ я чемпионат иджы-
благъэ Налшык къалэм щекIуэкIащ. Абы 
хэтащ КИФЩI-м хыхьэ щIыналъэ псоми я 
лIыкIуэхэр, апхуэдэуи Осетие Ипщэм къи-
кIахэр - псори зэхэту спортсменищэм 
нэблагъэ щызэпеуащ.

ЗЭПЕУЭМ кърикIуахэр зэхалъхьэжа нэужь 
КИФЩI-м и чемпион цIэ лъапIэр къыфIа-
щащ республикэм и гъэсэнхэу Хъыдзэдж 

Бэллэрэ Чимбарцев Владиславрэ. 
Абы нэмыщI, гупхэм ирагъэкIуэкIа зэхьэ-

зэхуэхэми КъБР-м и цIыхубз, цIыхухъу 
 командэхэми япэ увыпIэхэр къахьащ икIи 
абы и фIыгъэкIэ Iэмал ягъуэтащ гъатхэпэм и 
15 - 22-хэм Урысейм и чемпионату Санкт-Пе-
тербург къалэм щызэхэтынум Кавказ Ищ-
хъэрэ щIыналъэм къыбгъэдэкIыу зыкъыща-
гъэлъэгъуэну.

БАТОКЪУЭ Албэч.  

СтIолыщхьэ теннисымкIэ чемпионхэр 


